
BIBLA – Pjesa 4 
 
 

Bibla, libri që ndryshoi botën 
 
 
Cilat janë TRE Gjërat e pamundura në Bibël? 
 
Gëzohem që je bashkuar sot me këtë festim, jemi në pjesën e 4-t të serisë, Bibla, 
libri që ndryshoi botën. 
 
Kemi parë sesi 5 ngjarje nga Beslidhja e Vjetër lidhen bashkë me 5 ngjarje të 
Beslidhjes së Re. Kush e mban mend atë skicën që bëmë javës së kaluar? 
 
Para se të filloj mesazhin sot, dua të bëj një pyetje. 
Kush ka qenë në një vend të mirë, para se të besonte te Jezu Krishti si Zot dhe 
Shpëtimtar? Kush ka qenë në Kulmak të Tomorrit, ose te maja e malit të Krujës, 
apo kisha e Laçit, apo një vend tjetër të mirë. Po apo jo? 
 
Shiko, ideja pse njerëzit shkojnë në një vend të mirë ose pse ai vend quhet i 
mirë, është sepse ata besojnë se aty ka qenë prezenca e një profeti apo njeriu të 
mirë.   
P.sh., bektashinjtë besojnë që në Kulmak është gjurma e kalit të Abaz Aliut, në 
Tomorr, dhe kali të jep fat, një gjurmë tjetër te mali i Krujës, dhe një vend i mirë 
aty. Pastaj u zhduk kali.   
Ose në Laç, njerëzit shkojnë sepse besojnë se Shën Ndou shëron, ta bën mbarë, 
gjen nuse, etj., etj. Kisha ka emrin e shenjtorit katolik Shën Andoni, që ka jetuar 
në shek. e 12-të.   
Ka njerëz që i besojnë këto vende të mira.   
Të ligut i intereson vetëm të mos mendosh për Perëndinë, vetëm të mos i 
drejtohesh Atij; për të tjerat, bëj çfarë të duash. Sepse ka vetëm dy skuadra: 
ndikimi i Perëndisë dhe ndikimi i të ligut. 
 
Ja ta filloj me dy vargje që do jenë baza mesazhit sot: 
Eksodi 25:8 Le të më bëjnë një shenjtërore, që unë të banoj në mes tyre.  
Sa e bukur, Perëndia do të banojë në mes tyre.  
Eksodi 25:9 Ju do ta bëni atë sipas tërë asaj që unë do t'iu tregoj, si për 
modelin e tabernakullit ashtu edhe për modelin e të gjitha orendive. 
Sipas tërë asaj, ekzaktësisht sipas asaj që do t’ju tregoj, mos e bëj afërsisht, as 
deri diku. Jo, jo, ekzaktësisht kështu si do të thotë Perëndia. 
 
Këtë do të shikojmë sot, vendin ku banoi prania e Perëndisë, tabernakulli i Tij. 
Para se të shkojmë te detajet e Tabernakullit, dua të ndaj 3 të vërteta të 



pamundura, dhe e treta ka lidhje me Tabernakullin. 
Ne besojmë fort që asgjë nuk është e pamundur për Perëndinë, siç i tha Engjëlli 
Marisë, siç iu tha Jezusi dishepujve. Por ama… 
Që të kuptosh se asgjë nuk është e pamundur me Perëndinë, së pari duhet të 
dimë a ka diçka të pamundur. Sot do të shikojmë 3 gjërat e pamundura në Bibël 
që, duke i ditur ato, ti do të besosh më shumë, QË asgjë nuk është e pamundur 
për Perëndinë. Le t’i shikojmë bashkë: 
1-Është e pamundur që Satani të bëhet i shenjtë. 
2-Është e pamundur që Perëndia të mëkatojë. 
3-Është e pamundur që të ketë falje—të lahen mëkatet tona pa gjak. 
Tek e treta është fillimi i Tabernakullit, që plotësohet me Jezusin. E para… 
 
 
Është e Pamundur Që Satani Të Bëhet i Shenjtë 
Është e pamundur, more shokë, nuk mund të ndodhë. Satani përmendet për herë 
të parë te kap. 3 i Zanafillës. Dhe nuk jepen shumë detaje, duket sikur njerëzit e 
dinë tashmë se kush është ai. Ne tallemi me djallin dhe mendojmë dikë si të zi 
ose të kuq, me një sfurk me tre dhëmbë, ose çdo lloj figure që të ngjan neveri 
është imitim i djallit. 
 
Në fakt, ai fton njeriun të bëjë ligësi, ai luftoi kundra Perëndisë dhe nuk fitoi, 
tani është vënë pas njeriut, sepse njeriu është krijuar në imazhin e Perëndisë.   
Ai përdor tre hilet e vjetra: dëshirën për lek dhe gjëra, dëshirën për seks dhe 
argëtim të shfrenuar, dëshirën për t'u dukur, famën.   
Të gjitha mëkatet që ai na fton futen në një nga këto 3 kategori, që largojnë 
vëmendjen nga Perëndia dhe fokusohen te vetja.   
Por në fund, djalli dënohet përjetësisht. Sepse është e pamundur që ai të bëhet i 
shenjtë, të pastrohet. 
 
Ja se çfarë thotë Perëndia, në librin e fundit të Biblës, se çfarë do të ndodhë me 
djallin, satanin. 
 
Zbulesa 20:10 Atëherë djallin që i kishte mashtruar, do ta hedhin në liqenin e 
zjarrit e të squfurit, ku janë bisha dhe profeti i rremë; dhe do të mundohen 
(torturohen) ditë e natë në shekuj të shekujve. 
 
Shiko, nuk ka asnjë varg në Bibël që të na thotë, madje as të lërë ndonjë hije 
dyshimi, që Perëndia do e falë djallin.   
Po nga doli djalli? Shumë prej jush e dini tashmë.   
Djalli është krijesë engjëllore, Perëndia krijoi ushtrinë qiellore me engjëj që janë 
në disa nivele. Dhe krijoi një engjëll, e bëri më të bukur, quhej Lucifer. E krijoi 
që të drejtonte korin e engjëjve, që i thurte lavdi Perëndisë.   



Dhe Luciferi, duke parë lavdinë e Perëndisë, dëshiroi t’ia kalonte Perëndisë, 
donte të bëhej perëndi. Dhe mashtroi 1/3 e engjëjve që u ngritën kundër 
Perëndisë, por sigurisht që nuk fituan, dhe Perëndia e largoi nga qielli i përsosur 
atë dhe 1/3 e engjëjve dhe i hodhi në tokë, dhe ai quhet me emrin Satan dhe 
engjëjt e tij quhen demonë.   
Nga ajo ditë, ata nxisin dhe mashtrojnë njerëzit të mëkatojnë dhe të largohen sa 
më larg Perëndisë. 
 
Por Shkrimi thotë që nuk ka falje për të deri në fund.   
Nuk ka asnjë rrugë shpëtimi për të. Dëgjoje lajmin e keq: 
Njerëzit që bëhen palë me të, me punët e tij të liga, bashkohen me të në fundin e 
hidhur që do të ketë ai. 
 
Dhe Satani mundohet të hutojë dhe mashtrojë sa më shumë njerëz, që të ketë sa 
më shumë me vete.   
Ai mundohet të na largojë nga gjërat e shenjta të Perëndisë, duke ua ulur vlerën 
atyre gjërave. E fton njeriun dhe e largon nga Perëndia.   
Derisa e keqja të duket normale, "po s'ka gjë, nuk është ndonjë gjë e madhe." 
Dhe dëgjon kur thuhet…  "Po të gjithë njerëzit dëshirojnë këtë gjë, të gjithë 
kështu bëjnë, të gjithë shkojmë pas kësaj…"  
Shumica nuk e vendos standardin, standardin e vendos Fjala e Perëndisë. 
 
Ja si thuhet tek vargu 15: 
 
Zbulesa 20:15 Dhe, nëse ndokush nuk u gjet i shkruar në librin e jetës, u flak në 
liqenin e zjarrit. 
 
Është varg i frikshëm, shokë. Por ama ajo që është e veçantë gjithashtu, djalli 
nuk mund të bëhet i shenjtë, por ama emrat e njerëzve mund të shkruhen në 
librin e jetës. Nuk ka shpresë për Satanin, por ka shpresë për njeriun. Ata që 
bëhen të shenjtë, ata që bëjnë zgjedhjen e duhur, zgjedhin Krishtin si Zot dhe 
Shpëtimtar, emrat e tyre janë në librin e jetës.   
Dhe njerëzit emrat e të cilëve u gjetën në librin e jetës do të jenë përjetë me 
Perëndinë në qiell, në parajsën e Tij.   
Është e pamundur për Satanin të jetë i shenjtë, por është e mundur për njeriun 
që të marrë falje, njeriu që u krijua në imazhin e Perëndisë, njeriu ka mundësi 
zgjedhje, por jo i ligu. Cila është gjëja e dytë e pamundur? 
 
Është e Pamundur Që Perëndia Të Mëkatojë  
Engjëjt mëkatuan, njeriu u ftua të mëkatojë dhe e bëri. Është e pamundur që 
Perëndia të mëkatojë. Ja si thuhet... 
 
Hebrenjve 6:18“…është e pamundur që Perëndia të gënjejë…” 



 
Ai është i Shenjtë, nuk mund të mëkatojë.   
Nuk është një nga cilësitë, është tërësia e Tij.   
Dhe e shenjta nuk përzihet me të pashenjtën, nuk ngjit, nuk afrohet dot. Kur 
shikon në Bibël, sa herë që afrohej diçka e pashenjtë afer shenjtërisë, zjarri i 
shenjtërisë e djeg, nuk mund të afrohej, e konsumonte.   
Kur populli i Izraelit ka dalë nga Egjipti, është në shkretëtirë, te Eksodi 20 
lexuam 10 Urdhërimet, Perëndia bën Besëlidhje me Izraelin. Dhe e di çfarë 
ndodh? Prania e Perëndisë bie në malin Sinai, shenjtëria e Tij mbulon malin 
DHE njerëzit aq sa mund t’i afroheshe dot atij mali, jo më të ngjiteshin, madje 
Perëndia i paralajmëron: as mos tentoni të ngjiteni sepse do të vdisni. Pse? 
Sepse kur njeriu mëkatar afrohet shenjtërisë së Perëndisë, vdes, nuk e përballon 
dot.   
Arsyeja pse ne sot mund t’i afrohemi pranisë së Perëndisë është sepse Krishti 
Jezus vdiq dhe pagoi për ne, na pastroi ne dhe kush beson është i pastër, prandaj 
mund të lutemi, të vijmë para Tij, të hyjmë në praninë e Tij. Por në këtë pikë, 
njerëzit nuk e kishin këtë mundësi, njeriu i mashtruar mëkatoi dhe u bë palë me 
Satanin. 
 
 
Jeta është moment dëshpërimi, Zot na ndihmo sepse pa Ty jam i mbytur, jam i 
mbaruar.   
Perëndia është i Shenjtë, njeriu nuk është i shenjtë dhe udhëtimi i tij është plot 
pengesa sepse i ligu e fton çdo ditë që të bashkohet me skuadrën e tij. Njeriu 
vetë nuk ia del dot; pa Perëndinë situata është pa shpresë.   
Dhe kjo na sjell tek e treta…   
 
Është e Pamundur Që Të Ketë Falje Pa Gjak  
Është e pamundur që të ketë falje—të lahen mëkatet tona pa derdhje gjaku. 
Fikso këtë të vërtetë… 
Hebrenjve 9:22 “…pa derdhur gjak nuk ka ndjesë (falje). 
 
Ta them dhe një herë… 
 
E di pse? Sepse nëse ti nuk e ke njohur Perëndinë, por ke dëshirë të njohësh, të 
marrësh faljen e Tij, të kalosh përjetësinë me të, në praninë e Tij, nuk ndodh 
nëse nuk ka gjak që është derdhur për ty: që është kur beson se Jezus Krishti 
derdhi gjakun e Tij për ty. E di që dikë mund ta zërë gjaku, thjesht kur përdor 
fjalën gjak, por kjo është e vërteta, mo shokë. Pa gjak, nuk ka falje. 
 
Nuk funksionon ajo ideja, “Bëj gjëra të mira, thuaj gjëra të mira, që të marrësh 
bonus nga Perëndia, se do peshohen një ditë, ku i dihet mos peshon kandari nga 
e mira,” jo jo, nuk blihet Perëndia, nuk korruptohet. 



Paga e Mëkatit, Harxhi i Mëkatit, Rroga e Mëkatit, Shpërblimi i Mëkatit = 
VDEKJA  
 
Shiko, kur lidhesh me Perëndinë ke fuqinë dhe faljen e Tij; kur shkëputesh është 
sikur të heqësh një pajisje nga korenti, je fasadë por je pa fuqi. Frigoriferi mund 
të jetë i bukur, por po e le pa vend në prizë kalbet çdo gjë që është brenda dhe 
kur e hap të bie të fiket. 
 
Perëndia nuk e fshin mëkatin kot, se ashtu do. Sepse del në kundërshtim me 
veten, Ai është i drejtë gjithashtu. Kështu që dikush duhet të paguajë për atë 
mëkat, që të bëhet drejtësia e Tij.   
Për Izraelin në këtë pikë të tyre, Perëndia stabilizoi sistemin e flijimeve, këtu 
hyn Tabernakulli.   
Eksodi kapitulli 25, hajde ta shikojmë me nge.   
Le të shohim ato vargjet me të cilat e filluam. 
 
Eksodi 25:8 Le të më bëjnë një shenjtërore, që unë të banoj në mes tyre. 
Sa e bukur, do të banojë në mes tyre. Si është e mundur që Perëndia i shenjtë do 
të banojë mes njerëzve mëkatarë? Ai që mbush qiejt dhe tokën zgjedh të vijë aty 
mes njerëzve? 
 
Eksodi 25:9 Ju do ta bëni atë sipas tërë asaj që unë do t'iu tregoj, si për 
modelin e tabernakullit ashtu edhe për modelin e të gjitha orendive. 
 
 
Ja ta shikojmë Tabernakullin me detaje. Ishte i rrethuar me të bardhë, me një 
portë, altari i flijimeve para, pastaj të tjerat, pastaj tenda.   
Në tendë kishte dy dhoma, dhoma e shenjtë dhe ajo shumë e shenjtë.   
Te dhoma shumë e shenjtë kishte vetëm një gjë, arka e Besëlidhjes, kaq.   
Dhe aty banonte prania e Perëndisë në tokë, vetëm aty në atë vend dhe tek ai 
Tabernakull dhe në këtë dhomë shumë të shenjtë.   
Fuqia nuk ishte te arka, por te prania e Perëndisë në të.   
Pas velit ishte prania e Perëndisë dhe gjatë natës një kolonë zjarri rrinte mbi të, 
gjatë ditës një kolonë rejeje, ishte shenjë shumë e dukshme, prania e Krijuesit 
tim është këtu me mua, është këtu mes nesh.   
Në hyrje të Tabernakullit ishte legeni i bronzit për të pastruar duar dhe këmbët 
për shërbesë.   
Para tij, si diku mes portës dhe tendës, ishte altari i flijimeve.   
Dhe në dalje të portës ishte një portë dhe një gardh rreth e qark. E gjitha ishte 
afërsisht 50 me 25 metra.   
I gjithë Izraeli kishte fushuar rreth e qark tij, 3 fise në çdo anë të tij, 12 fise sipas 
orientimit, veri, jug, lindje, perëndim.   



Dhe kishte gardhin si një ndarje; brenda gardhit banon Perëndia i shenjtë, jashtë 
gardhit banojnë njerëzit mëkatarë.   
Dhe Izraelitët mësuan si të adhuronin Perëndinë, sesi të sillnin flijime të duhura 
para Perëndisë.   
Te porta, që ishte 10 metra, kur dikush sillte qengjin për ta flijuar, së pari do të 
vinte prifti që kishte radhën për të shërbyer në tempull dhe do e kontrollonte 
qengjin, nëse kishte ndonjë të metë, nëse ishte i çalë, mos kishte ndonjë vesh të 
prerë, ndonjë pullë nuk bënte, duhet të ishte mashkull dhe 1 vjeç, duhet të ishte 
qengj pa të meta, i përsosur për të ofruar për flijimet.   
Flijimet ofroheshin nga mëngjesi deri në mbrëmje, gjithë ditën nga prifterinjtë 
që kishin shërbimin atë ditë.   
Dhe kur qengji i plotësonte kushtet, çohej te tavolina e therjes dhe mëkatet e 
personit dhe të familjes së tij faleshin.   
POR përkohësisht, vetëm mëkatet deri sot, jo ato që do bënin më vonë. Që do të 
thotë, herë pas here do të duhet të sillje qengjin për fajet personale dhe të 
familjes. 
Vije aty te qengji, vendosje dorën te koka e qengjit, dhe rrëfeje mëkatet për të 
cilat kërkoje faljen e Perëndisë. Dënimi kalonte te ky qengj që flijohej. Perëndia 
do lejonte që te ky qengj të kalohej dënimi, sepse paga e mëkatit është vdekje.   
Ndërsa therhej qengji dhe derdhej gjaku, personi do kujtohej për pasojat që ka 
mëkati. Dhe do ishte plot mirënjohje që Perëndia e zëvendësoi dënimin.   
Pasi pastrohej qengji, vendosej te altari i flijimit që ishte si një zgarë e madhe 
dhe digjej para Perëndisë.   
Pastaj, prifti shkonte te legeni i bronzit, lante duar dhe këmbë aty për t'u 
përgatitur për shërbesë.   
Por brenda Tabernakullit vetëm disa priftërinj mund të hynin, jo të gjithë. Sepse 
ishte vend i shenjtë.   
Mund të hynin vetëm ata që ishin caktuar dhe kualifikoheshin për të hyrë 
brenda.   
Së pari ishte dhoma e shenjtë që ishte më e madhe, afërsisht 10 metra me 5 
metra.   
Dhe më tej ishte dhoma shumë e shenjtë që ishte 5 me 5.   
Në dhomën e shenjtë kishte 3 gjëra:   
Tryeza e paraqitjes, e veshur me ar, ku vendoseshin çdo ditë 12 kulacë buke, që 
përfaqësonin 12 fiset e Izraelit. Ishte si kujtesë, Perëndia siguron për nevojat 
tona.   
Shandani, që ishte në anën tjetër të tryezës, që mbushej me vaj të pastër ulliri. 
Kishte 7 llampa. Ndriconte dhomën shumë të shenjtë. Dhe nuk të fikej kurrë, 
kështu që prifti kujdesej çdo mëngjes dhe çdo mbrëmje që të kishte vaj 
gjithmonë, e të mos fiket.   
Altari i temjanit, prej druri akacie dhe i veshur me ar. Aty digjej temjan çdo 
mëngjes dhe çdo mbrëmje mbi thëngjinjtë që ishin marrë nga altari i flijimeve. 
Nuk mund ta sajoje si të doje ti, kishe çdo gjë një radhë të duhur.   



 
Pastaj vinte dhoma shumë e shenjtë që ishte 5 me 5, dhe kishte një perde të 
trashë, nuk mund të hynte kushdo, vetëm kryeprifti dhe vetëm një herë në vit.   
Dhe kryeprifti, nuk vinte direkt për të hyrë aty, por duhej të bënte të gjitha gjërat 
me radhë, kishte bërë flijimin, kishte larë duart dhe me shumë kujdes duhej të 
hynte në dhomën shumë të shenjtë, nuk mund të hynte me ngut, madje duhet të 
kishte një litar të lidhur pas brezit dhe kishte zilka, që nëse ai ishte ngutur dhe 
kishte shpërfillur radhën e gjërave, ai mund të vdiste, dhe nëse prifterinjtë e 
tjerë nuk dëgjonin zilkat, do e tërhiqnin ngadalë, por nuk mund të hynin brenda, 
sepse mund të vdisnin edhe ata.   
Nuk merreshin lehtë gjërat e shenjta të Perëndisë.   
 
Ai hynte në dhomën shumë të shenjtë dhe rrinte para arkës së Besëlidhjes. Arka 
ishte e bërë e gjitha prej ari. Kishte dy engjëj që mbulonin me krahë pjesën në 
mes që quhej Pajtuesi, aty kryeprifti do përkaste gjakun e flijimit që kishte bërë 
në atë hapësirë mes dy engjëjve. Për pajtimin e gjithë mëkateve të popullit për 
atë vit.  
Arka kishte brenda, dy pllakat e 10 urdhërimeve dhe shkopin e Aaronit. 
 
Është bërë një film, më duket quhet, Arka e Besëlidhjes, me ushtarët nazistë në 
Luftën e Dytë që po kërkonin dhe e gjetën Arkën, tani ai është film, por një gjë 
është e vërtetë se çfarë ndodh kur ata e gjejnë dhe e trajtojnë keq Arkën dhe sesi 
vdiqën të gjithë nazistët në vend.  
Të paktën këtë pjesë e kishin bërë mirë, që nuk mund të luash me shenjtërinë e 
Perëndisë. 
 
Po ti a e merr seriozisht shenjtërinë e Perëndisë, apo s'të bëjnë më përshtypje 
gjërat e shenjta?  
Nëse ti ke zgjedhur të besosh Krishtit si Zot, trupi yt është tempulli i Frymës së 
Shenjtë tani dhe pyetja bëhet ndryshe: Sa seriozisht, me sa shenjtëri po e trajton 
atë? 
 
Cilat ishin tre të pamundurat?  
1. Është e pamundur që Satani të bëhet i shenjtë. 
2. Është e pamundur që Perëndia të mekatojë. 
3. Është e pamundur që të ketë falje pa gjak. 
 
Është edhe një e pamundur, një e katërt: 
 
Pa besim është e pamundur t’i pëlqesh Perëndisë 
 



Hebrenjve 11:6 Edhe pa besim është e pamundur t'i pëlqesh Atij, sepse ai që i 
afrohet Perëndisë duhet të besojë se Perëndia është, dhe se është shpërblyesi i 
atyre që e kërkojnë atë.  
 
 
Ku e ke vendosur besimin tënd?  
Javën tjetër do të shikojmë sesi e gjithë kjo arrin kulmin në ardhjen e Jezusit, 
Mesia, që vjen për të bërë një Besëlidhje të Re, duke plotësuar, jo duke e 
anulluar, duke e plotësuar, duke e përsosur Besëlidhjen e Vjetër.  
 
Dhe do kuptojmë se çdo gjë është e mundur me Perëndinë. Së pari, duhet të 
kuptojmë këto gjëra të pamundura. A je ok me gjërat e pamundura?  
A janë të qarta për ty? 
 
Le të lutemi. 


